
Mikudagin skal Løgtingið viðgera eitt 
uppskot frá Miðflokkinum viðvíkjandi 
borgarstjórum, sum sita í øðrum beinleiðis 
fólkavaldum starvi.

Endamálið við uppskotinum, sum er eitt 
uppskot til samtyktar og ikki eitt lógarupp­
skot, er at broyta løgtingslógina um komm­
unustýri soleiðis, at tað ikki longur skal 
bera til hjá einum kommunustýri at nokta 
fulltíðarsettum borgarstjóra at røkja starvið 
sum tingfólk, um viðkomandi verður valdur 
á ting.

Í grundini eitt løgið uppskot, sum á onkr­
an hátt virkar at verða tikið úr leysum lofti.

Miðflokkurin hevur eisini reist málið 
um, at landsstýrisfólk skulu sleppa at sita 
sum tingfólk – nakað tey ikki hava kunnað, 
síðani tann parturin av stýrisskipanini varð 
settur í gildi í 1998.

Helvtin av tingfólkunum hjá samgong­
uni endaðu í landsstýrinum eftir valið. Tað 
merkir, at heltvin av tingmanningunum 
hjá teimum trimum flokkunum, Javnaðar­
flokkinum, Tjóðveldinum og Framsókn eru 
varafólk.

Ímynda vit okkum, at tað var sum 
Miðflokkurin vildi, so hevði samgongan í 
veruleikanum bara havt átta tingfólk, sum 
kundu arbeitt í nevndunum hjá Løgting­
inum. Tí tað ber illa til hjá løgmanni og 
landsstýrisfólki eisini at arbeiða í ting­
nevndum. Tá høvdu vit havt eitt skert 
fólkaræði.

Tað er ymiskt, hvussu skipanin er í øðr­
um londum. Okkara politiska skipan er sum 
vera man so lítil, at triðja hvørt tingfólk end­
ar í landsstýrinum. Tað sigur seg sjálvt, at tá 
verður tingið skert, um landsstýrisfólk eisini 

skulu vera tingfólk. Hinvegin fáa vit nógv 
onnur fólk inn á politiska pallin, har tey fáa 
royndir at gerast góðir politikarar – og tað er 
kanska meira heppið hjá smáum flokkum 
sum eitt nú Miðflokkinum, har útskiftingin 
frammanundan er so lítil.

Viðvíkjandi borgarstjórunum, so er tað 
kommunulógin, sum noktar teimum at 
røkja tingstarvið. Tað er so ikki við atlitið til 
tingarbeiðið – men borgarstjórastarvið.

Tað er løgið, at summir borgarstjórar 
sleppa at røkja tingarbeiðið og aðrir ikki. 
Har átti at verið ein felags regla – sum byggj­
ar á ta siðvenju, at ein politikari røkir eitt 
álitisstarv. Men fyri tað skulu borgarstjórar 
eins og øll onnur sleppa at stilla upp. Tí í 
politikki broytist støðan skjótt, og brátt er 
borgarstjórin ikki borgarstjóra – tá kann 
hann sessast á tingi.

Kyndilsmessa er 2. februar. 
Kyndilsmessa var upprunaliga ein Mariu­

messa til minnis um at Maria vitjaði í halgidóm­
inum 40 dagar aftan á føðingina, sum siður var 
hjá jødiskum konum tá í tíðini. Kyndilsmessa er 
sostatt 40. dagurin eftir jóladag – tá jóladagur er 
íroknaður. 

Henni og Jesusbarninum til minnis og heið­
urs vóru kertuljós og kyndlar tendrað í kirkju­
num, og av tí kemur navnið missa candelarum.

Orðið candela kemur úr latíni og merkir 
voksljós.

Tríggjar ferðir hevur løgtignsval verið 2. febr­
uar – kyndilsmessuval. Men tað er langt síðani, 
tí seinast var tað í 1914. 

Tá stillaðu tveir flokkar upp, Sam­
bandsflokkurin og Sjálvstýrisflokkurin. Sam­
bandið vann – eins og tað hevði gjørt á øllum 
teimum fimm valunum, sum høvdu verið 
frammanundan. 

Hesaferð fekk sambandið 52,8 og Sjálvstýrið 
47,2 prosent av 
atkvøðunum.

Í 1908 og í 1912 var 
eisini løgtingsva 2. 
februar

Mánakvøldið verður stovnandi 
fundur av áhugafelag, sum hevur 
til endamáls at skapa trivnað, 
samanhald og virka fyri málum 
til frama fyri bygdirnar við 
Kaldbaksfjørð

Talan er um bygdirnar Sund, Kaldbaksbotn 
og Kaldbak.

– Í kjalarvørrinum frá málinum um nátt­
úruoyðingina á Sundi samtykti ein borgara­
fundur í juni at stovna eitt áhugafelag. 

– Ein arbeiðsbólkur hevur gjørt uppskot 
til viðtøkur fyri áhugafelagið, og hetta upp­
skotið skal stovnandi fundurin taka støðu 
til, siga fyrireikararnir.

Arbeiðsbólkurin og og áhugabólkurin í 
Kaldbak hava eisini gjørt ein lista um mál, 
sum áhugafelagið skal virka fyri. Hesi mál 
verða løgd fyri fundin, sum er vælkomin at 
seta fleiri mál á listan.

– Tað ætlaða áhugafelagið skal eisini 
vera »bakland« hjá Kaldbaksnevndini. Skilt 
soleiðs, at Kaldbaksnevndin kann umrøða 
mál, sum hava týdning fyri Kaldbaksfjørð 
og bygdirnar, við áhugafelagið, siga fyrireik­
ararnir.

Stovnandi fundurin verður í Kaldbaks 
skúla mánakvøldið klokkan 20, har ein 
drekkamuður eisini verður at fáa.

Áhugafelag fyri fólk 
kring Kaldbaksfjørð

Kaldbaksfólk vóur sera misnøgd við, at Tórshavnar býráð als ikki lurtar eftir ynskjum teirra 
í sambandi við útbyggingina á Sundi. Tey vístu sína ónøgd, tá býráðsfundur var 20. juni í 
fjør. Tá samtykti meirilutin í Tórshavnar býráð endaliga, at ætlanin ikki fór at verða broytt

2. februar 2018

Kyndilsmessa 
var upprunaliga 
Mariumessa


